
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 
৪
গোচারণের মাঠ।





মহাশোর গোল করি তথা হতে উড়ে

বসিল চালের পরে, মরায়ের চূড়ে;

সারকুড়ে পড়ে গেল অতিশয় ধূম,

কাকারবে কৃষকের ভাঙাইল ঘুম;

পিঁড়িতে ননদী উঠি বিছানা তুলিল,

দুয়ার খুলিয়া বধূ বাহির হইল।

দুহাতে দুগাছি কড় গায়ের গহনা,

নাহি বেশ, রুখু কেশ, মলিন বসনা;

কপালে সীঁদুর হেরি মনে লয় হেন,

শীত ঋতু রাতি শেষে শুকতারা যেন;

সতীভাব, সরলতা ভাসাল নয়নে,

অশোক বনের সীতা কৃষক ভবনে।

কাঁখেতে কলসী লয়ে চলে ধীরে ধীরে,

চুপে চুপে নামে বালা সরোবর তীরে,

কে যেন কাহার কথা কাণেতে বলিল,

সমবয়সীরে হেরি সলাজ হাসিল।

চোখ মুছে, মুখ ধুয়ে উঠে জল লয়ে,

বাঁকা হয়ে গুটি গুটি চলিল আলয়ে।

উঠেছে কৃষক ভায়া হুঁকা ধরিয়াছে,

তার সনে করে এবে তুলনা বা আছে?

